
Sidang Jemaah yang dirahmati Allah,

Bertakwalah kepada Allah SWT dengan melaksanakan segala perintah-Nya
dan menjauhi segala larangan-Nya. Khutbah pada hari ini bertajuk
“Pemimpin Yang Diredhai”.

Sidang Jemaah yang dirahmati Allah,

Islam memandang tinggi kedudukan seseorang pemimpin. Apatah lagi jika
pemimpin itu bersikap adil, melaksanakan amanah, menyuruh kepada
kebaikan dan menegah kemungkaran. Rasulullah SAW juga menyatakan
bahawa pemimpin yang adil itu termasuk dalam golongan yang dinaungi

arasy pada hari akhirat kelak.

Sidang Jemaah yang dirahmati Allah,

Setiap pemimpin juga akan dipersoalkan kebertanggungjawaban mereka
pada hari akhirat nanti. Bukanlah jawatan pemimpin itu untuk seseorang itu
bermegah-megah. Bahkan, setiap tindakan mereka menjadi penyebab
kepada kesejahteraan dan keharmonian sesebuah Negara yang
dipimpinnya. Setiap tindakan itu juga akan turut dipersoalkan oleh Allah
SWT.

Sidang Jemaah yang dirahmati Allah,

Rakyat seharusnya taat kepada pemimpin. Apatah lagi jika pemimpin itu
bersikap adil dan melaksanakan amanahnya dengan baik. Mentaati
pemimpin itu juga merupakan tanggungjawab yang akan dipersoalkan oleh
Allah SWT kelak. Rasulullah SAW mengingatkan:

Mafhumnya: “Sekalipun hanya seorang hamba yang dijadikan pemimpin
yang memerintah kamu tetapi sesuai dengan kitabullah maka hendaklah

kamu dengar dan mentaatinya” (Hadis riwayat Muslim)

Firman Allah SWT:

Maksudnya: “Wahai orang-orang yang beriman, taatlah kamu kepada Allah
dan taatlah kamu kepada Rasulullah dan kepada "Ulil-Amri* (orang-orang
yang berkuasa) dari kalangan kamu. Kemudian jika kamu berbantah-bantah
(berselisihan) dalam sesuatu perkara, maka hendaklah kamu
mengembalikannya kepada (Kitab) Allah (Al-Quran) dan (Sunnah)
RasulNya - jika kamu benar beriman kepada Allah dan hari akhirat. Yang
demikian adalah lebih baik (bagi kamu), dan lebih elok pula kesudahannya.”

(Surah al-Nisaa ayat 59)

Ya Allah! Kurniakanlah kepada kami kesejahteraan, keamanan,
keselamatan serta lindungilah kami daripada bala bencana dan wabak
penyakit berbahaya khususnya Covid-19. Ya Allah! Jadikanlah kami orang-
orang yang istigamah mendirikan solat secara berjemaah. Sesungguhnya

hanya kepada-Mu jua Ya Allah, tempat kami mengadu dan memohon
pertolongan.

